
Is die God van die Ou Testament ook die God van die Nuwe Testament?
Saamgestel deur: Harry van Huyssteen
www.matthew28.co.za




Eenheid in die Bybel – Die Bruidegom en die bruid
1. Inleidend:
Die Bybel verkondig die verlossingsboodskap van die Here aan die mens. Die Ou Testament voorspel die Messias, die Gesalfde en Dienaar van God, wat gaan kom en versoening tussen God en die mens bewerkstellig. ‘n Mens kan in elke boek van die Ou Testament die Messias, Jesus Christus, raaksien. Die Nuwe Testament getuig van die Wese van God, die Messias, wat op die aarde was en die verlossingsdaad volbring het deur aan die kruis te sterf en uit die dood op te staan. Die Nuwe Testament verkondig ook die feit dat dieselfde Messias weer sal terugkeer om dié wat Hom as persoonlike Verlosser aangeneem het, saam met Hom sal neem die ewigheid in.
Dit is duidelik dat daar slegs een God is wat hierdie waarheid aan die mens verkondig. Met ander woorde, dieselfde temas, prototipes, profesieë, voorstellings ensomeer word regdeur die Bybel, Ou Testament en Nuwe Testament, raakgesien omdat dit een Outeur is wat deur middel van mense die Woord daargestel het. Ons verwys dan na die eenheid in die Bybel.

In hierdie studie word gekyk na die Bruidegom en bruid.

2. Dieselfde Bruidegom en bruid regdeur die eeue
2.1 Die Bruidegom en bruid in die Ou Testament

Die openbaring van die Here, die Lig vir alle nasies, is volmaak: Psalm 19:6 (ongeveer 1000 v.C.) “As hy stralend begin om sy baan te volg, is hy soos ‘n bruidegom wat uit sy slaapkamer kom.”
2.1.1 Die skoonheid van Sy bruid wie Hy gewas het en vir Homself gevat het

Die Here is die Bruidegom vir gelowiges vanuit alle nasies: Psalm 45:13-15 (ongeveer 1000 voor Christus) “13Dogter van Tirus, die rykes van die volk sal u guns soek met geskenke. 14In louter prag staan die koningin daar in haar kleed van goudbrokaat; 15in haar veelkleurige rok word sy na die koning toe gelei; sy en haar gevolg van jong meisies, haar vriendinne, word na u toe gebring.”
Profeties die getroue volk word as die bruid uitgebeeld Hooglied 1:15 (Ongeveer 950 voor Christus): “Jy is mooi my liefling, jy is mooi, jou oë is duiwe” en 4:7 ”Alles aan jou is mooi my liefling, aan jou is niks verkeerd nie.”
Die Bruidegom verklaar dat Sy bruid syne is: Jesaja 43:1 (Ongeveer 750 voor Christus) “Luister, so sê die Here wat jou geskep het, Jakob, wat jou gevorm het Israel: Moenie bang wees nie, Ek verlos jou, Ek het jou op jou naam geroep, jy is myne.”
Jesaja praat die ballinge moed in: Jesaja 54:5 “Hy wat jou gemaak het, is jou man, sy Naam is die Here die Almagtige. Die Heilige van Israel is jou Verlosser; Hy word die God van die hele wêreld genoem.”
Jesaja 62:5 (Jerusalem) “Soos ‘n jong man met ‘n meisie trou, so sal jou volk jou syne maak en vir jou sorg. Soos ‘n bruidegom bly is oor sy bruid, so sal jou God oor jou bly wees.”
Die Here se liefdesverhouding bly staan om die ballinge terug te bring en redding aan alle gelowiges te bewerkstellig. Duidelik verwys redding na die goeie verhouding tussen die Bruidegom en die bruid: Hosea 2:15-19 (ongeveer 722 v.C.) “15Dié dag, sê die Here, sal jy vir My sê: ‘My man,’ en My nie meer as ‘n Baäl beskou nie. 16Ek sal sorg dat jy die name van die Baäls nie weer noem nie en dat jy hulle nooit weer aanroep nie. 17Dié dag sal Ek vir Israel ‘n ooreenkoms sluit met die wilde diere, die voëls en alles wat op die grond kruip. Ek sal die wapens vernietig en ‘n einde maak aan oorloë in die land sodat daar rus en vrede kan wees. 18Ek gaan jou my bruid maak vir altyd. Ek gaan jou aan My bind deur my weldade en my goeie sorg, deur my liefde en my ontferming. 19Ek gaan jou aan My bind deur my onverbreekbare trou sodat jy aan My, die Here, toegewy sal wees.”
Jeremia  2:2 (ongeveer 600 voor Christus) “Gaan roep hierdie woorde uit sodat elkeen in Jerusalem dit kan hoor. So sê die Here. Ek onthou nog hoe getrou jy aan My was in jou jeug; hoe lief jy My gehad het toe jy My bruid geword het, toe jy My die woestyn in gevolg het, in ‘n wêreld waar niks geplant word nie.” 
Jeremia 3:1: “Die Here vra: Mag ‘n man as hy van sy vrou skei en sy hom verlaat en ‘n ander man se vrou word, na haar toe teruggaan? Sou die land nie vreeslik verontreinig word nie? En jy wat by so baie minnaars geslaap het, wil jy na my toe terugkom? vra die Here.” (Sien ook Jeremia 3:6-7; 3:20-21)
Esegiël 16:5-14 (Ongeveer 597 voor Christus) “……..13’Jy kon jou tooi in goud en silwer, jou klee in linne, kosbare stof, veelkleurige materiaal; jou kos was fynmeel, heuning en olie. Jy het baie mooi geword, geskik om ‘n koningin te wees. 14Jy het onder die nasies beroemd geword om jou skoonheid. Dit was ‘n volmaakte skoonheid, die gevolg van die prag waarmee Ek jou uitgerus het,’ sê die Here my God.”
2.2 Die Bruidegom en bruid in die Nuwe Testament

Jesus verwys na Homself as die “bruidegom” op verskeie plekke soos in Markus 2:19: “Jesus antwoord hulle: ‘Kan die bruilofsgaste dan vas terwyl die bruidegom by hulle is? Nee, solank hulle die bruidegom by hulle het, kan hulle nie vas nie.’” (Sien ook Matteus 9:15; 25:1)
In Lukas 5:34 word oor dieselfde woorde van Jesus getuig: “Toe sê Jesus vir hulle: ‘Kan julle dan die bruilofsgaste laat vas terwyl die bruidegom by hulle is?’”

Efesiërs 5:25-27: “25Mans, julle moet julle vroue liefhê soos wat Christus die kerk liefgehad en Sy lewe daarvoor afgelê het. 26Dit het Hy gedoen om die kerk aan God te wy, nadat Hy dit met die water en die woord gereinig het, 27sodat Hy die kerk in volle heerlikheid by Hom kan neem, sonder vlek of rimpel of iets dergeliks, heilig en onberispelik.”
Die finale bruilof word Openbaring 19:7-9 geprofeteer: “7’Laat ons bly wees en juig en aan Hom die eer gee, want die bruilof van die Lam het aangebreek, en sy bruid het haar daarvoor gereed gemaak. 8God het haar dit vergun om fyn, helder blink klere aan te trek.’ Hierdie fyn klere is die regverdige dade van die gelowiges. 9Toe sê die engel vir my: ‘Skryf op: Geseënd is hulle wat na die bruilofsmaal van die Lam uitgenooi is.’”
Die liefde van die Here strek duidelik tot redding van almal en gaan alle verstand te bowe. Ons moet dit nie probeer verstaan nie, maar kan dit met volle oortuiging en blydskap aangryp: Filippense 4:6-7: “6Moet oor niks besorg wees nie, maar maak in alles julle begeertes deur gebed en smeking en met danksegging aan God bekend. 7En die vrede van God wat alle verstand te bowe gaan, sal oor julle harte en gedagte die wag hou in Christus Jesus.”
3. Die liefdesverbond tussen die Here en die Kerk
Die vraag kan dalk opkom: Maar hoekom stel die Here Sy verhouding met die gelowiges voor as ‘n liefdesverhouding? Die belangrike van ‘n liefdesverhouding is dat dit uit vrye keuse deur beide partye gedoen word. Die mens is geskep met die vermoë om self ‘n keuse te maak vir ‘n verhouding met die Here. Indien dit nie die geval was nie, sou die mens soos robotte rondgeloop het en sekerlik geen sin en vreugde aan die Skepper verskaf het nie.

Kyk hoe praat ons Bruidegom met ons: Jesaja 54:10: “Berge kan padgee, heuwels kan wankel, maar My liefde vir jou sal nooit verdwyn nie, My vredeverbond met jou sal nooit wankel nie, sê die Here, wat jou liefhet.”
Die apostel Johannes, wat vir ten minste drie jaar nou saam met die Messias geleef het, getuig oor wat hy geleer het: 1 Johannes 4:7-8: “7Geliefdes, ons moet mekaar liefhê, want liefde kom van God, en elkeen wat liefhet, is ‘n kind van God en ken God. 8Wie nie liefhet nie, het geen kennis van God nie, want God is liefde. 9Hierin is God se liefde vir ons geopenbaar: Sy enigste Seun het Hy na die wêreld toe gestuur sodat ons deur Hom die lewe kan hê. 10Werklike liefde is dit: nie die liefde wat ons vir God het nie, maar die liefde wat Hy aan ons bewys het deur Sy Seun te stuur as versoening vir ons sondes.”
Jesus se woorde dui daarop dat liefde en geloof onafskeidbaar is: Johannes 14:21-26: “21’Wie my opdragte het en dit uitvoer – dit is hy wat My liefhet. En wie My liefhet, hom sal my Vader liefhê, en Ek sal hom ook liefhê en My aan hom openbaar.’ 22Judas, nie Judas Iskariot nie, vra toe vir Hom: ‘Here, hoe kom dit dat U U aan ons gaan openbaar en nie aan die wêreld nie?’ 23Jesus antwoord hom: ‘As iemand My liefhet, sal hy my woorde ter harte neem; en my Vader sal hom liefhê, en Ons sal na hom toe kom en by hom woon. 24Wie My nie liefhet nie, neem my woorde nie ter harte nie; en die woorde wat julle hoor, is nie Myne nie, maar die Vader s’n wat My gestuur het. 25’Dit sê Ek vir julle terwyl Ek nog by julle bly; 26en wanneer die Vader in my Naam die Voorspraak, die Heilige Gees, stuur, sal Hy julle alles leer en julle herinner aan alles wat Ek vir julle gesê het.’”
4. Die belofte van die Ware Joodse Bruidegom
Die huwelik tussen die Here en die volk Israel is reeds histories outentiek bevestig by berg Sinai. Die Here bied egter redding vir alle volke deur die Messias wat uit Israel gebore is. Die Kerk het ontstaan as getuie van die verlossingswerk bewerkstellig deur die Messias, Jesus Christus. Die Messias sit die liefdesverhouding voort deur plek te gaan voorberei het vir Sy bruid, die Kerk. Hierdie historiese en profetiese realiteit spreek die gelowige aan op baie wyses in die Woord van God. Een daarvan is deur middel van die Feeste. Kom ons kyk na twee van die sewe hoof feeste van die Here:
4.1 Fees van Weke (later Pinkster)
Levitikus 23:15-22 (Ongeveer 1250 voor Christus): “15Van die dag van die sabbat af, die dag waarop julle die are as beweegoffer vir die Here aanbied, moet julle sewe volle weke tel. 16Die dag ná die sewende sabbat, op die vyftigste dag, moet julle vir die Here ‘n graanoffer bring uit die pas geoeste graan. 17Elke gesin moet twee brode vir ‘n beweegoffer na die heiligdom toe bring. Dit moet van drie kilogram meel met suurdeeg gebak wees en is ‘n gawe aan die Here uit die eerste opbrengs uit die oes. 18Behalwe al die brode moet daar ook sewe jaaroud lammers sonder liggaamsgebrek, ‘n jong bul en twee ramme gebring word. Hulle moet as brandoffers aan die Here gebring word met die graanoffer en die drankoffers wat daarby hoort. Dit is ‘n offer wat deur My, die Here, aanvaar word. 19Julle moet ook ‘n bokram as sondeoffer bring en twee jaaroud lammers as maaltydoffer. 20Die priester moet die twee lammers saam met die brode uit die eerste opbrengs van die oes as beweegoffer vir die Here aanbied. Dit is ‘n gewyde gawe aan die Here en dit kom die priesters toe. 21Op hierdie dag moet julle ‘n gewyde byeenkoms hou. Niemand mag dan werk nie. Dit moet vir altyd ‘n vaste instelling wees, waar julle of julle nageslag ook al woon. 22’Wanneer julle julle lande oes, moet julle nie die wenakkers afoes of die are wat bly lê, optel nie. Julle moet dit los vir die armes en die vreemdelinge. Ek is die Here julle God.’”
Die Jode vandag vier gewoonlik Pinkster op die sesde dag van die Joodse maand Sivan. Oorspronklik, voor Jesus die Messias, is Die Fees van Weke gevier vyftig dae (sewe weke) vanaf die Fees van Eerste Vrugte. Dit is op hierdie dag wat die wet aan Moses gegee is, vyftig dae nadat die Israeliete uit Egipte getrek het. Dit is op hierdie dag wat die huwelik tussen die Bruidegom (God) en die bruid (Israel) plaasgevind het. Dit het ‘n geweldige groot geestelike impak. Die volk Israel is deur middel van hierdie wet verlos van afgodediens en immoraliteit. Die Wese van God is aan hulle bekend gestel en ingestel as ondersteuning en insig tot die ware God, Jahweh (Here/Lord).
4.2 Fees van Trompette

Levitikus 23:24: “Sê vir die Israeliete: Die eerste dag van die sewende maand moet ‘n rusdag wees, ‘n gedenkdag wat met die blaas van ramshorings aangekondig word, ‘n gewyde byeenkoms.”
Numeri 29:1: “En in die sewende maand, op die eerste van die maand, moet daar vir julle ‘n heilige samekoms wees; géén beroepswerk mag julle doen nie; dit moet vir julle ‘n dag van trompetgeklank wees.” (1953 vertaling)

Die Fees van Trompette is die eerste fees van die drie herfsfeeste (Rosh Hashanah, Yom Kippur en Sukkot). Die lentefeeste het baie duidelik gewys op die koms van die Messias, so ook dui die herfsfeeste baie duidelik op die wederkoms van die Messias. Met ander woorde, die vier lentefeeste (Pesach, Hag Hamatzot, Yom Habikkurim en Shavuot) is reeds volmaak volbring. Die herfsfeeste hou vandag vir ons ‘n profetiese realiteit in en is dit waarna ons kan uitsien en sal baie beslis, net soos die lentefeeste, in vervulling kom.

Die Woord van God plaas hierdie profetiese realiteit in konteks sodat ons dit kan verstaan. Deur al die eeue, en deur middel van baie outeurs, het die Here Sy verhouding met Israel voorgestel as ‘n liefdesverhouding, ‘n huwelik (bv: Jesaja 54:5; 62:5; Jeremia 2:2; 3:1; 3:6-7; 3:20-21; Esegiël 16:5-7; 16:8, Markus 2:19-20; Johannes 16:20-22). Tydens die huwelik word die Bruidegom en die bruid herenig. Die Woord leer ons ook dat alle nasies deur middel van Israel gered kan word (bv: Deuteronomium 29:1; 26:18-19, Jesaja 42:6; 49:6; 60:3). Indien gekyk word na die gebruike van ‘n antieke Joodse huwelik, kan beter verstaan word met betrekking tot die vereniging van die Kerk (die bruid) met die Bruidegom (die Messias).

Wanneer ‘n man in antieke Israel op trou gestaan het, het hy met ‘n geskenk vir die bruid na die bruid se huis gegaan en ‘n verbond met die bruid se pa aangegaan. Indien die pa die geskenk en die man aanvaar het, het die man ‘n glas wyn geskink. Indien die bruid die man aanvaar het, sou sy die wyn drink en hulle het verloof geraak. Die man sou dan weg gaan en ‘n plek gaan voorberei vir sy bruid. Wanneer die bruid se pa besluit het dat die plek gereed is vir die bruid, gewoonlik een tot twee jaar later, het die bruidegom terug gekom en haar kom steel wanneer niemand dit verwag nie, soos ‘n dief in die nag. Die bruidegom sou dan die bruid vir sewe dae hou by die plek wat hy vir haar voorberei het. Gedurende hierdie tyd sou die pa ‘n fees vier, en die huwelik aankondig. Aan die einde van die sewe dae sou die bruid en bruidegom by die feesviering aansluit en die aandete saam met die gaste nuttig.

Die antieke Joodse huwelik is duidelik verteenwoordigend van die Messias en Sy bruid (Kerk). Die kontrak (verbond) is bevestig tydens die Laaste Avondmaal toe Jesus die wyn saam met Sy dissipels gedrink het.

Markus 14:23-24: “23Toe neem Hy ‘n beker en nadat Hy die dankgebed uitgespreek het, gee Hy dit vir hulle, en hulle het almal daaruit gedrink. 24Hy sê vir hulle: ‘Dit is my bloed, die bloed waardeur die verbond beseël word en wat vir baie mense vergiet word.’”
Jesus praat net soos wat enige Joodse bruidegom met sy bruid sou praat, sien Jesus se woorde in Johannes 14:2-3: “2In die huis van my Vader is daar baie woonplek. As dit nie so was nie, sou Ek nie vir julle gesê het Ek gaan om vir julle plek gereed te maak nie. 3En as Ek gegaan het en vir julle plek gereed gemaak het, kom Ek terug en sal julle na My toe neem, sodat julle ook kan wees waar Ek is.” 
Sien Jesus se woorde soos getuig in Matteus 24: 43-44: “’43Onthou dit: as die huiseienaar geweet het watter tyd van die nag die dief kom, sou hy wag gehou het en nie toegelaat het dat daar in sy huis ingebreek word nie. 44Om dieselfde rede moet julle ook altyd gereed wees, want die Seun van die mens kom op ‘n uur dat julle dit nie verwag nie.’”
Jesus het dan ook, deur middel van Sy kruisiging, die bruidsprys betaal. Die bruid het steeds die keuse om self te besluit of sy die Bruidegom aanvaar.

Liefde is ‘n pragtige verhouding. Ons kan verseker vandag ‘n persoonlike verhouding met die Here hê en uitsien na die dag wanneer Hy ons kom haal!!

